
ZAMONAVIY TA’LIM TIZIMIDA 
RAQAMLI TEXNOLOGIYALARNI 
QO‘LLASHNING ISTIQBOLLI 
YO‘NALISHLARI

Ernazarov Zohid Nazarovich
Qarshi davlat universiteti “Iqtisodiyot” fakulteti dotsenti (PhD)

Annotatsiya: Maqolada zamonaviy ta’lim tizimida raqamli texnologiyalardan foydalanish istiqbollari tahlil qilingan. 
Ta’lim muhitining raqamli transformatsiyasi, masofaviy ta’lim platformalari, elektron ta’lim resurslari hamda innovatsion 
axborot-kommunikatsiya texnologiyalarini joriy etish masalalari yoritilgan. Shuningdek, raqamli texnologiyalarning ta’lim 
sifati va samaradorligini oshirishdagi o‘rni, interaktiv ta’limni rivojlantirish hamda talabalarda raqamli kompetensiyalarni 
shakllantirishdagi ahamiyati ko‘rsatib berilgan. Maqolada axborot xavfsizligi, raqamli tengsizlik va ta’lim tizimini raqamli 
avlod talablariga moslashtirish bilan bog‘liq muammolar ham ko‘rib chiqilgan. Xulosa sifatida raqamlashtirish ta’lim tizimini 
modernizatsiya qilishning muhim omili ekanligi ta’kidlangan.

Kalit so‘zlar: raqamli texnologiyalar, ta’lim tizimi, raqamli transformatsiya, masofaviy ta’lim, elektron ta’lim resurslari, 
innovatsion texnologiyalar, interaktiv ta’lim, raqamli kompetensiya, axborot xavfsizligi, ta’lim sifati.
Abstract: This article examines the prospects of using digital technologies in the modern education system. The study 
analyzes the processes of digital transformation in the educational environment, the implementation of distance learning 
platforms, electronic educational resources, and innovative information and communication technologies. Special atten-
tion is paid to the role of digital technologies in improving the quality of education, developing interactive learning, and 
forming digital competencies among students. The article also discusses issues related to information security, digital 
inequality, and the adaptation of the educational system to the requirements of the digital generation. It is concluded that 
the digitalization of education is an important factor in the modernization of the educational system and the training of 
competitive specialists.

Key words: digital technologies, education system, digital transformation, distance learning, electronic educational 
resources, innovative technologies, interactive learning, digital competence, information security, quality of education.
Аннотация: В статье рассматриваются перспективы использования цифровых технологий в современной 
системе образования. Анализируются процессы цифровой трансформации образовательной среды, внедрение 
дистанционных платформ, электронных образовательных ресурсов и инновационных информационно-коммуни-
кационных технологий. Особое внимание уделяется роли цифровых технологий в повышении качества образо-
вания, развитии интерактивного обучения и формировании цифровых компетенций у студентов. Также освеща-
ются проблемы информационной безопасности, цифрового неравенства и адаптации образовательной системы 
к требованиям цифрового поколения. Делается вывод о том, что цифровизация образования является важным 
фактором модернизации системы обучения и подготовки конкурентоспособных специалистов.

Ключевые слова: цифровые технологии, система образования, цифровая трансформация, дистанционное обу-
чение, электронные образовательные ресурсы, инновационные технологии, интерактивное обучение, цифровая 
компетентность, информационная безопасность, качество образования.

KIRISH
Bugungi globallashuv va axborotlashuv davrida raqamli texnologiyalar jamiyat taraqqiyotining muhim 

omiliga aylandi. Inson hayotining deyarli barcha sohalarida axborot-kommunikatsiya texnologiyalarining keng 
joriy qilinishi iqtisodiyot, sanoat, bank-moliya, tibbiyot, xizmat ko‘rsatish va ta’lim sohalari rivojiga kuchli ta’sir 
ko‘rsatmoqda. Ayniqsa, ta’lim tizimida raqamli texnologiyalardan foydalanish masalasi bugungi kunda dolzarb 
ahamiyat kasb etmoqda. Chunki raqamli ta’lim muhiti zamonaviy avlodning bilim olish ehtiyojlariga mos 
keladigan, tezkor va samarali o‘quv tizimini shakllantirish imkonini beradi [1].

Tadqiqot obyekti – zamonaviy ta’lim tizimida qo‘llanilayotgan raqamli texnologiyalar va elektron ta’lim 
muhitidir.

Tadqiqot predmeti – raqamli texnologiyalarning ta’lim sifati, interaktiv ta’lim jarayoni hamda talabalarning 
raqamli kompetensiyalarini shakllantirishga ta’siri hisoblanadi.

Tadqiqotning maqsadi – zamonaviy ta’lim tizimida raqamli texnologiyalarni qo‘llashning istiqbolli yo‘na
lishlarini tahlil qilish va ularning ta’lim samaradorligini oshirishdagi o‘rnini aniqlashdan iborat.

Tadqiqot vazifalari:
•	 ta’lim tizimida raqamli transformatsiya jarayonlarini o‘rganish;

•	 masofaviy ta’lim platformalari va elektron resurslarning imkoniyatlarini tahlil qilish;

•	 raqamli texnologiyalarning ta’lim sifati va samaradorligiga ta’sirini baholash;

•	 raqamli ta’lim tizimidagi muammolar va ularni bartaraf etish yo‘llarini aniqlash.

MAVZUGA OID ADABIYOTLAR SHARHI
Hozirgi kunda raqamli texnologiyalar nafaqat texnik vosita, balki jamiyat tafakkurini o‘zgartiruvchi omil sifa-

tida ham qaralmoqda. Axborot texnologiyalarining rivojlanishi insonlarning axborotni qabul qilish, tahlil qilish va 
qayta ishlash jarayonlariga sezilarli ta’sir ko‘rsatmoqda. Shu sababli ta’lim tizimi ham yangi raqamli muhit talab-
lariga moslashishi zarur bo‘lib qolmoqda. Zamonaviy o‘quvchi va talabalar internet tarmog‘i, mobil qurilmalar, 
elektron platformalar va virtual muhit bilan doimiy muloqotda bo‘lgan raqamli avlod sifatida shakllanmoqda [2].

O‘zbekistonda ham raqamli iqtisodiyot va raqamli ta’limni rivojlantirish davlat siyosati darajasiga ko‘tarilgan. 
Mamlakatimiz Prezidenti Shavkat Mirziyoyev ta’kidlaganidek, raqamli bilimlar va zamonaviy axborot texnologi-
yalarini egallash taraqqiyotning eng qisqa yo‘li hisoblanadi [1]. Shu nuqtai nazardan, mamlakatimizda “Raqamli 
O‘zbekiston – 2030” strategiyasi qabul qilinib, raqamli transformatsiya jarayonlarini jadallashtirishga katta 
e’tibor qaratilmoqda [3].

Raqamli iqtisodiyotning asosiy xususiyati ma’lumot va axborotning strategik resurs sifatida namoyon 
bo‘lishidir. Agar an’anaviy iqtisodiyotda asosiy resurs moddiy vositalar hisoblangan bo‘lsa, raqamli iqtisodiy-
otda axborotlarni yig‘ish, saqlash, qayta ishlash va tahlil qilish orqali samarali boshqaruv qarorlari qabul qilinishi 
muhim ahamiyat kasb etadi [5]. Bu jarayon ta’lim sohasida ham yaqqol namoyon bo‘lib, elektron ta’lim platfor-
malari, raqamli kutubxonalar, onlayn kurslar va virtual ta’lim muhitlarining keng qo‘llanilishiga olib kelmoqda.

Raqamli texnologiyalarni ta’lim tizimiga joriy etish masalasi zamonaviy ilmiy tadqiqotlarning muhim yo‘na
lishlaridan biri hisoblanadi. Xalqaro tadqiqotlarda raqamli ta’lim innovatsion pedagogik yondashuvlarni rivoj
lantirish, masofaviy ta’lim imkoniyatlarini kengaytirish va ta’lim sifatini oshirishning muhim omili sifatida baho
lanadi.

O‘zbekistonda ham ta’lim tizimini raqamlashtirish davlat siyosati darajasiga ko‘tarilgan bo‘lib, “Raqamli 
O‘zbekiston – 2030” strategiyasi hamda oliy ta’limni rivojlantirish konsepsiyasida elektron ta’lim resurslari va 
axborot-kommunikatsiya texnologiyalarini keng joriy etish masalalariga alohida e’tibor qaratilgan [3;4].

N. E. Norboeva, D. P. Khashimova, M. Abdullayev, S. S. Gulyamov kabi tadqiqotchilar o‘z ilmiy ishlarida 
raqamli texnologiyalarning ta’lim sifati, boshqaruv samaradorligi va raqamli kompetensiyalarni shakllanti
rishdagi ahamiyatini tahlil qilganlar [5;6;7]. Shuningdek, MOODLE, Google Classroom va LMS kabi platfor-
malarning ta’lim jarayonidagi samaradorligi ham ko‘plab ilmiy tadqiqotlarda yoritilgan.

TADQIQOT METODOLOGIYASI
Tadqiqot davomida ilmiy kuzatish, qiyosiy tahlil, tizimli yondashuv hamda statistik ma’lumotlarni umum-

lashtirish metodlaridan foydalanildi. Shuningdek, O‘zbekiston Respublikasida raqamli ta’limni rivojlantirishga 
oid normativ-huquqiy hujjatlar, ilmiy maqolalar va axborot-kommunikatsiya texnologiyalariga oid tadqiqotlar 
o‘rganildi [3].

Tadqiqotning metodologik asosiTni ta’lim tizimini raqamlashtirish jarayoniga oid nazariy qarashlar hamda 
innovatsion pedagogik texnologiyalar tashkil etdi. Tadqiqot davomida MOODLE, Google Classroom, LMS, 
MOOC kabi platformalarning ta’lim jarayonidagi samaradorligi tahlil qilindi. Shu bilan birga, oliy ta’lim muassa-
salarida joriy etilgan elektron boshqaruv tizimlari va masofaviy ta’lim platformalari faoliyati o‘rganildi [4].

Maqolada ilmiy manbalarni tahlil qilish orqali raqamli texnologiyalarning ta’lim tizimiga ta’siri, pedagogik 
samaradorligi va zamonaviy ta’lim muhitidagi o‘rni baholandi.

So‘nggi yillarda O‘zbekiston ta’lim tizimida raqamli texnologiyalarni joriy etish bo‘yicha keng ko‘lamli ishlar 
amalga oshirildi. Jumladan, davlat xizmatlarini raqamlashtirish ta’lim sohasida ham muhim o‘zgarishlarga 
sabab bo‘ldi. Xususan, diplom dublikatlarini onlayn tarzda olish xizmati yo‘lga qo‘yilishi fuqarolar uchun katta 
qulaylik yaratdi. Endilikda fuqarolar elektron ariza yuborish orqali qisqa muddat ichida diplom dublikatlarini 
olish imkoniyatiga ega bo‘lmoqdalar [4]. Bu kabi xizmatlar ta’lim tizimida shaffoflik va samaradorlikni ta’min-

lashga xizmat qilmoqda. Shu bilan birga, mamlakatimizda oliy ta’lim muassasalari axborot-resurs markazlarini 
raqamlashtirish ishlari ham jadal olib borilmoqda. Elektron kutubxonalar, raqamli arxivlar va onlayn ma’lumotlar 
bazalarining yaratilishi talabalar va tadqiqotchilar uchun zarur axborotlarga tezkor yetib borish imkoniyatini 
kengaytirmoqda [6]. Bu esa ta’lim sifatini oshirish bilan birga, ilmiy tadqiqot ishlarining samaradorligini ham 
ta’minlamoqda.

Zamonaviy ta’lim tizimida masofaviy ta’lim platformalarining ahamiyati tobora ortib bormoqda. Xususan, 
MOODLE, Google Classroom, LMS, Platonus, MOOC va SRS kabi platformalar orqali onlayn ta’lim jarayonlari 
tashkil etilmoqda. Ushbu platformalar talabalarga vaqt va makondan qat’i nazar bilim olish imkonini yaratib, 
ta’lim jarayonining uzluksizligini ta’minlamoqda [7].

Ayrim oliy ta’lim muassasalarida virtual ta’lim tizimlari faoliyati yo‘lga qo‘yilgani ham raqamli ta’limning 
yangi bosqichga ko‘tarilayotganini ko‘rsatadi. Masalan, Muhammad al-Xorazmiy nomidagi Toshkent axborot 
texnologiyalari universitetida turli toifadagi o‘quvchilar va talabalar uchun virtual ta’lim tizimlari ishga tushirilgan. 
Shuningdek, Alisher Navoiy nomidagi Toshkent davlat o‘zbek tili va adabiyoti universitetida MOODLE platfor-
masi va “O‘quv jarayonini tashkil etish va boshqarish” axborot tizimi joriy etilgan [7].

Pandemiya davri raqamli ta’limning ahamiyatini yanada oshirdi. An’anaviy ta’lim jarayoni to‘xtab qolmasligi 
uchun barcha ta’lim muassasalari qisqa vaqt ichida onlayn ta’limga o‘tishga majbur bo‘ldi. Bu jarayon raqamli 
platformalar va axborot-kommunikatsiya texnologiyalarining ta’lim tizimida naqadar muhim o‘rin tutishini yana 
bir bor namoyon qildi. Shu bilan birga, onlayn ta’lim jarayoni o‘qituvchilardan ham yangi kompetensiyalarni 
talab qildi. Endi pedagog nafaqat o‘z fanini yaxshi bilishi, balki raqamli texnologiyalardan foydalanish ko‘nikma-
siga ham ega bo‘lishi zarur bo‘lib qoldi [6].

Bugungi raqamli avlod an’anaviy usullar orqali ta’lim olishdan ko‘ra, vizual va interaktiv usullarga ko‘proq 
qiziqish bildirmoqda. Smart qurilmalar, planshetlar, interaktiv doskalar va elektron resurslardan foydalanish 
ta’lim jarayonini yanada qiziqarli va samarali tashkil etish imkonini beradi. Shu sababli zamonaviy ta’lim jara
yonida innovatsion pedagogik texnologiyalardan keng foydalanish muhim ahamiyat kasb etadi [5].

Biroq raqamli texnologiyalarning jadal rivojlanishi ayrim muammolarni ham keltirib chiqarmoqda. Xususan, 
shaxsiy ma’lumotlarni himoya qilish, axborot xavfsizligini ta’minlash, internet muhitining yoshlar ongiga ta’siri 
va raqamli tengsizlik masalalari bugungi kunda muhim muammolardan biri hisoblanadi [2]. Shu sababli raqamli 
ta’limni rivojlantirish bilan bir qatorda axborot madaniyatini shakllantirish, kiberxavfsizlikni ta’minlash va inter-
netdan to‘g‘ri foydalanish ko‘nikmalarini rivojlantirish ham muhim vazifalardan biri bo‘lib qolmoqda.

Shuningdek, raqamli texnologiyalar o‘qituvchi rolini yo‘qqa chiqarmaydi. Aksincha, ular pedagogning faoli-
yatini samarali tashkil etish uchun qo‘shimcha vosita vazifasini bajaradi. O‘qituvchi talabalarning ehtiyojlarini 
hisobga olgan holda interaktiv va tadqiqotga asoslangan ta’lim muhitini yaratishi lozim. Bu esa talabalarning 
mustaqil fikrlash, ijodiy yondashuv va tadqiqotchilik qobiliyatlarini rivojlantirishga xizmat qiladi [6].

TAHLIL VA NATIJALAR
Tadqiqot davomida raqamli texnologiyalarning ta’lim tizimidagi samaradorligi tahlil qilindi. Natijalar shuni 

ko‘rsatdiki, MOODLE, Google Classroom va LMS kabi platformalar ta’lim jarayonining uzluksizligini ta’minlab, 
talabalarning mustaqil ishlash va raqamli kompetensiyalarini rivojlantirishga xizmat qilmoqda. Elektron resurslar 
va interaktiv vositalardan foydalanish dars samaradorligi hamda talabalar faolligini oshirayotgani aniqlandi.

Shuningdek, elektron boshqaruv tizimlari ta’lim muassasalarida hujjatlar aylanishi va monitoring jarayon-
larini soddalashtirib, boshqaruv samaradorligini oshirmoqda. Biroq internet tezligining pastligi, texnik vositalar 
yetishmasligi va axborot xavfsizligi bilan bog‘liq muammolar raqamli ta’lim rivojiga salbiy ta’sir ko‘rsatmoqda.

Umuman olganda, tadqiqot natijalari raqamli texnologiyalar ta’lim sifatini oshirish va zamonaviy ta’lim 
muhitini shakllantirishning muhim omili ekanligini ko‘rsatdi.

XULOSA VA TAKLIFLAR
Raqamli texnologiyalar zamonaviy ta’lim tizimining ajralmas qismiga aylanmoqda. Ularning ta’lim sohasida 

keng qo‘llanilishi bilim sifati va samaradorligini oshirish, ta’lim jarayonini interaktiv tashkil etish hamda raqamli 
avlod ehtiyojlariga mos ta’lim muhitini yaratish imkonini beradi. Kelgusida raqamli ta’lim infratuzilmasini yanada 
takomillashtirish, axborot xavfsizligini ta’minlash va innovatsion texnologiyalarni keng joriy etish ta’lim tizimi 
taraqqiyotining muhim yo‘nalishlaridan biri bo‘lib qoladi.

